
кейин сув чуқурлиги Hx,t =2,9 м. бўлади. Ҳисоб натижаси шуни 
кўрсатадики, оқим ўзан узунлиги бўйича ҳаракатланаётганда сув 
сатҳи пасайиб боради.

Хулоса ўрнида шуни таъкидлаш жоизки, дарёда оқимнинг беқарор 
ҳаракати (узлуксизлик) тенгламасини ечиш (8, 9) орқали тошқин пай-
тида сув омборидан чиқариладиган хавфсиз сув миқдорини ўрнатиш 
ва ўзаннинг узунлиги бўйича сув сатҳининг ўзгаришини олдиндан 
ҳисоблаш имкони яратилди. Шунингдек, Амударёнинг ростланган 
ўзанида ростловчи ва ҳимояловчи иншоотларини лойиҳалашда 

дарё ўзанининг гидравлик ҳисоблари учун фойдаланишга тавсия 
қилинади ҳамда келгусида сув оқими ростланган дарёларда илмий 
тадқиқотларни олиб боришда ва бошқа муҳандислик вазифалари-
ни ечишда фойдаланиш имкониятини яратади.

И. ИБРАГИМОВ, 
техника фанлари бўйича PhD. 

Д. ИНОМОВ, 
тадқиқотчи. 

Ерларнинг мелиоратив ҳолатини яхшилашда очиқ ва ёпиқ дренаж-
лар муҳим ўрин эгаллайди. Улар ёрдамида ер ости сувларнинг сатҳини 
кўтарилишини олди олиниб, тупроқ таркибидаги тузлар суғориш орқали 
дренаж коллекторлари орқали тегишли ҳавзаларга чиқариб ташланади.

Ўзбекистон Республикаси Сув хўжалиги вазирлигидан олинган 
маълумотларга кўра, республикамизда 76754 км очиқ дренаж (зовур) 
тармоқлари мавжуд бўлиб, уларнинг 37 фоизи ишдан чиққан. Шунинг-
дек, республикамизда 36762 км ёпиқ горизонтал дренаж (зовур)лар 
қурилган бўлиб, уларнинг 50 фоизи ишдан чиққан. 

Умуман, республикамиз бўйича жами 113506 км очиқ ва ёпиқ 
дренажлар қурилган. Бундан 67 фоизи очиқ дренажлар бўлиб, ёпиқ 
дренажлар эса атиги 33 фоизини ташкил қилади.

Бундан кўринадики, очиқ дренажлар, суғориладиган ерларни катта 
қисмини эгаллаб, ерлардан фойдаланиш коеффициентини кескин 
камайишига сабаб бўлмоқда.

Дренажлар бўйича соҳа олимларнинг олиб борган бир неча йиллик 
тадқиқот ишларининг натижалари асосида, очиқ дренажлар умумий 
дренажларнинг 35–40 фоизини, ёпиқ горизонтал дренажлар эса 60–62 
фоизини ташкил қилиниши кўрсатиб ўтилган.

Очиқ дренажлар (айрим ҳолларда уларни коллектор ёки захкаш-
лар ҳам деб юритилади) ер ости грунтларининг унча зич бўлмаган, 
сув ўтказиш қобилияти яхши бўлган майдонларда қурилиб, ҳар икки, 
уч йилда уларни чўкинди ва турли ўтлардан тозалаб туришни тақозо 
этади. Очиқ горизонтал дренажлар эгаллаган майдонлар қишлоқ 
хўжалик экинларини экишга мўлжалланган умумий ер майдонларини 
чегаралашга олиб келади. Бу эса ерлардан фойдаланиш коеффици-
ентининг камайишига сабаб бўлади.

Юқоридаги келтирилган маълумотдан шуни хулоса қилиш мумкинки, 
дренажларнинг 87 фоизи ишдан чиққан. Бу эса ерларнинг мелиоратив 
ҳолатини ёмонлашувига катта таъсир кўрсатади. 

Республикамизда қурилган дренажларнинг умумий узунлиги 113506 
км бўлиб, унинг 40 фоизи, яъни 45402,4 км очиқ, қолган қисми эса ёпиқ 
горизонтал дренаж бўлиши керак.

Демак, 31351,6 км очиқ дренаж ортиқча қурилган бўлиб, бу тахминан 
(агар дренажнинг ўртача энини 25 м деб олсак) 78380 га ер майдонини 
эгаллайди. Агар ҳар бир гектар ер майдонидан 30 сентенердан пахта 
ҳосили олинса, бу майдонлардан 235140 т пахта ҳосили олиш мумкин.

Юқоридаги маълумотлардан кўриниб турибдики, очиқ дренажлар 
ҳажмини камайтириб, ёпиқ горизонтал дренажлар ҳажмини ошириш 
талаб қилинади.

Республикамизда қурилган дренажларни қуриш, тиклаш ва таъ-
мирлаш учун хориждан замонавий техникалар олиб келтирилиб 
ишлатилмоқда, шунда ҳам натижа самарасиз бўлмоқда. Бунга асосий са-
баб, ер ости сувларнинг сатҳи дренажлар қуяётган сув ҳавзалари сатҳига 
деярли тенг бўлиб қолганлигидир (туташ идишлар қонунига асосан).

Иқтисодий қийинчиликларга қарамасдан, дренажлардан чиқаётган 
сизот сувларини қабул қилувчи сув ҳавзаларини ташкил қилиш керак.

Юқорида айтилдики, республикамизда қурилган 36762 км ёпиқ гори-
зонтал дренажларнинг 50 фоизи ишламайди ёки ишдан чиққан. Бунга 
асосий сабаб, кейнги 30–40 йилда қуриган ёпиқ горизонтал дренаж-
лар, шу соҳа мутахассис ва олимлари томонидан тавсия этган илмий 
асосланган технологиялар (дренаж қуришни, лойиҳа кўрсаткичлари, 
яъни дренажнинг чуқурлиги, нишаблиги, қувур ва сиздиргич матери-
алларининг узлуксизлигини таъминлаш) асосида қурилмаганлигидир. 
Энг асосийси, қурилган ёпиқ дренаж қувурларини ўз вақтида ювиб 
тозаланмаганлигидир.

Ҳозирда ёпиқ горизонтал дренажларни қуриш ва уни ишончли 
ишлашини таъминлаш бўйича муаллифлар томонидан олиб борилган 
илмий тадқиқот ишларининг натижалари шуни кўрсатадики, нима учун 
бизни мамлакатимизда дренаж траншеясининг чуқурлиги 3 м, дренаж-
лар орасидаги масофа 300–500 м қилиб белгиланганлиги номаълум.

Бундан ташқари дренаж машиналари хориждан харид қилиб олиб 
келтирилади.

Бу машиналарни ишлаб чиқариш шароитида ишлашини таҳлил 
қилиб, қуйидаги камчиликларни кўрсатиш мумкин:

- қўлланиладиган техниканинг ўта оғирлиги, қимматлилиги ва 
ёнилғининг кўп сарфланиши;

- бу машиналар зах қочириладиган ерларда қўлланилади (бунда 
пластмасса қувурига ўралган мато сиздиргич вазифасини бажаради), 
суғориладиган ерларда сиздиргич материалининг ўрнига қум-шағал 
аралашмасидан фойдаланилади;

- дренаж траншеясига қайта кўмилган грунт талаб даражасида 
зичланмайди;

- пластмассали дренаж қувурига ўралган махсус сувни сиздириб 
ўтказувчи матони грунт таркибидаги ил ва гиллар билан ҳосил қилган 
қоплами дренаждан самарали фойдаланишни чегаралаши. 

Тошкент ирригация ва қишлоқ хўжалигини механизациялаш 
муҳандислари институти профессор-ўқитувчилари ва ёш олимлари 
бу борада ўз олдиларига катта инновацион ғоялар асосида муаммоли 
илмий ишларни бажаришни мақсад қилиб қўйганлар. Шулардан бири 
очиқ дренажлар ҳажмини камайтириб, уларнинг ўрнига илмий асослан-
ган ёпиқ горизонтал дренажларни қуриш ва унинг ишончли ишлашини 
таъминлаш бўйича илмий тадқиқот ишларини олиб бормоқдалар.

С.АХМЕДОВ,
С.ВАФОЕВ,
И.ХУДАЕВ, 
доцентлар,
Р.ВАФОЕВ, 

магистрант, 
(ТИҚХММИ).

